
ҰСТАЗ МЕРЕЙІ – М.Е. ЕЛЕУОВ 70-ЖАСТА!

«Ұстаз» деген атаудың өзі əр адамның жүрегіне ерекше жылулық нұрын себетін аяулы тұлғамен өзектес ұғым. Адам баласының жүрегінде қадір тұтып, құрметтейтін ұғымның бірі Ұстаз. Қазақта
«Ұстаздан тəрбие алған» немесе «ұстаз алдын көрген» деген сөздер құлаққа «ана тəрбиесін алған» деген сөздермен ұштасып жататындай көрінеді. Сондай ұстаздарымыздың бірі Мадияр Елеуұлы Елеуов ағамызда бүгінде 70 - жасқа толып отыр.
Ізгілікті ізденіс пен ерен еңбектің арқасында М.Елеуұлы 1976–2016 жылдар аралығында (арада Астана жəне Түркістан қалаларындағы ЖОО қызмет еткен жылдар бар) қазіргі Əл-Фараби атындағы Қазақ ұлттық университеті, Археология жəне этнология кафедрасында лаборант, аға инженер, ассистент, аға оқытушы, доцент, профессор қызметін атқарып, үлгілі ұстаз, білікті маман ретінде сый-құрметке бөленіп отырған жайы бар.
Қазіргі əл-Фараби атындағы ҚазҰУ Тарих факультетінің студенті атанғанымда 1 курста өтілетін
«Археология» пəнінен Ə.М. Оразбаев берді де, ал осы курстың соңында өтілетін археологиялық оқу практикасы Жамбыл облысы Шу ауданындағы Ақтөбе ортағасырлық қала базасында қазіргі профессорлар У.Х. Шалекенов, М. Елеуов, Ə.Т. Төлеубаев Н. О. Алдабергеновтер жетекшілігімен өтті. Ол кезеңдерде практикаға 100-150 студент қатысатын. Сондықтан да практикаға кафедра мамандарының біразы студенттермен бірге болып, бізге бас көз болатын. Сонымен қатар практикаға жетекшілік ететін ұстаздарымыздың əрқайсысының өз міндеті болушы еді. Ағай көбіне практиканың шаруашылық-ұйымдастыру мəселелерімен қаланың қай бөлігін қазу, барлау жұмыстарымен айналысу сондай ақ студенттердің азық-түлігін табу, т.б. айналысты. Көп сөзі жоқ, тек қазба жұмысы барысында, табылған артефактілер жөнінде өз білгенін жымия əңгімелеп беретін ағамыз студенттерді сырттай бақылайтын. Практика барысында да бір қатты сөзін не бір жекіріп ұрысқанын естімедік. Ал, тəртіп бұзып, базаның аумағынан шығып кеткен студенттерді жеке шақырып алып, қоңыр дауысымен ақыл кеңесін айтып жіберетін. Көп ренішін де білдірмей, тек қатты ренжісе, біразға дейін үнсіз қалатындығын байқайтынбыз.

Сонау 80 жылдардың бас кезеңінде Археология жəне этнология мамандығына мамандану барысында М.Елеуұлы бізге арнайы курстар «Ортағасыр қалалар мəдениеті», «Керамикалық артефактілер» , т.б. дəріс беретін. Мамандануда 6-7 студент қана оқыған біздерге ортағасырлық қалалардың зерттелуі, онан табылған артефактілер, қыш бұйымдардың жасалуы, оның кезеңделу мəселелерін қызықтыра отырып айтып беретін. Өзінің білгенін жастарға үйретуден жалықпай келе жатқан ағамыздың маңайында бүгінде біраз танымал болып қалған археологтар бар. Олар: Д. Талеев, Е.Ақымбек, С. Қалиев, С. Мұрғабаев, т.б. бар. Соңғы екі шəкірті кафедрада алғаш дайындалған
«Археология жəне этнология» мамандығының алғашқы бітірушілері. Оларға археология ғылымының табалдырығын аттатқан да осы ағамыз десек артық айтқандық бола қоймас.
Оқу бітіріп, А.С. Пушкин атындағы Оралдың педагогикалық институтына жолдамамен барып, қызмет етіп, 1989 жылдары кафедраға аспирантураға жолдама алып келгенімде Мадияр ағамыз факультеттің қоғамдық жұмыстарына белсене араласып жүрген кезі екен. Осы кезеңдерде факультеттің Кеңесіне есеп тапсыруға байланысты мəжіліске қатысқанымда ағайдың екі ұсынысы есімде қалыпты. Ол М. Елеуов университетте алғашқы болып тарих факультетінде тілге жанашырлық танытып «Қазақ тілі» қоғамын ұйымдастырды. Кеңес мəжілістерінде, «Қазақ тілі» қоғамының отырыстарында мемлекеттік тілдің мəртебесін көтеру, қазақ тілінде студенттерге арнап оқулық, оқу құралдарын даярлау, шығару мəселелерін аса жанашырлықпен, ыждахаттылықпен көтеріп отыратындығын талай рет құлағымыз шалған. Екінші бір есте қалған ұсынысы менімше, алғаш рет факультеттің Ғылыми Кеңес мəжілісінде университетке ғұлама ғалым, философ Əл- Фарабидің атын беру жөнінде ұсыныс жасады. Міне осы бастама қазіргі университетке əл-Фарабидің аты берілуіне түрткі болды деп ойлаймын. Міне, осы бастамаларының өзі ұстазымыздың тек ұрпақ тəрбиелеп, білім берумен ғана айналыспай, елінің, халқының жанашыры екендігін көрсетсе керек.
Мадияр Елеуов тарих факультетінің археология жəне этнология кафедрасында жұмыс атқарған жылдардың барлық кезеңдерінде археологиялық экспедициясының құрамында, не жетекшілік етіп далалық зерттеу жұмыстарын жүргізді. Мəселен, 2008–2015 жылдар аралығында ол ҚР БҒМ гранттық «Сарыарқа мен Шу-Талас, Келес өңірлерінің ортағасырлық қалалары, мекендері жəне керуен жолдары» , «Қаратаудың археологиялық ескерткіштері», «Ұлы Жібек жолының бойындағы Қаратаудың ортағасырлық қалалары мен керуен жолдары», «Шу– Талас өңірлері мен Қаратаудың солтүстік беткейіндегі ортағасырлық қалаларының, елді мекендерінің қорғаныс жүйесі», «Шу-Талас өңірлерінің ортағасырлық ұзын қорғанды қалалары» (2015 ж. бастап) тақырыптары бойынша Шу, Талас өңірлерінде, Қаратауда, Сырдарияның орта ағысында ғылыми жобалармен зерттеу жұмыстарын жүргізіп, зерттеу нəтижесінде көптеген ғылыми мақалалар, монографиялар жəне оқу құралдарын жариялады. Ғалым жүргізген далалық зерттеулердің барысында Жамбыл облысының Қордай, Шу, Мерке, Т. Рысқұлов, Байзақ, Талас, Сарысу, Оңтүстік Қазақстан облысының Созақ, Түркістан жəне Қызылорда облысының Жаңақорған, Шиелі аудандарында осы уақытқа дейін ғылымға белгісіз болып келген, есепке алынбаған ортағасырлық қалалар мен елді мекендерді ашып, есепке алып ғылыми айналымға енгізді. Сонымен бірге осы аталған облыстар аясындағы тарихи- мəдени ескерткіштер мен ортағасырлық қалалардың тізімін, құжатын жасаудың өзі үлкен бір еңбек.
Ұстазымыз М.Е. Елеуов қанша жыл тер төгіп еңбек етсе де, «болдым, толдым, мен бəрін де білемін» демей, үнемі ізденіс үстінде жүреді. Соның нəтижесінде Жамбыл, Оңтүстік Қазақстан жəне Қызылорда облыстары əкімшілігінің тапсырысымен бірнеше гранттық жобаларға ие болып, археологиялық ғылыми ізденістермен зерттеулер жүргізіп келе жатыр.Мұның өзі ағамыздың ел таныған, Қазақстанның ортағасырлық археологиясын зерттеуде қомақты үлесі бар, білікті маман екендігін көрсетсе керек.
Бүгінде мерей жастың 70- не келіп отырған ағамыз Мадияр Елеуов өмірдің талай сынағынан сүрінбей өтіп, елге үлгілі ұл-қыз өсіріп отырған бақытты отбасы. Отбасы мəселесінде де жеңгеміз Жанат Алтынбекқызымен бірге барлық тəлім-тəрбиесін, өнегесін ұл-қызына дарытып, бүгінде соның зейнетін көріп отыр десек, қателеспейміз.
Ағамыз бен жеңгеміз бала өсіріп, тəрбиелеп қана қоймай еліміздің демографиясына да үлесін қосты десек артық айтпаспыз. Бүгінде жоғары білім алған 6 ұл-қызы еліміздің əр мекемелерінде қызмет етуде. Əл-Фараби атындағы Қазақ ұлттық университеті халықаралық қатынастар факультетін, АҚШ-та PhD докторантура бітірген, философия ғылымдарының докторы үлкен ұлы Мұхиттың бүгінде үлкен бір мекемелерде халықаралық деңгейде заңгер қызметін атқарып жүргенін білеміз, сол сияқты басқа да балалары еліміздің азаматы ретінде қоғамымыздың дамуында өз үлестерін қосып жүргендігі белгілі.
Ұлағатты ұстаз, ғибраты мол ғалым, білікті маман Мадияр Елеуұлын 70 жылдық мерейтойымен құттықтай отырып, Деніне саулық, ғұмырына ұзақтық, отбасына бақыт, еңбегіне творчестволық

табыс, студенттердің ыстық ықыласына ие болып, ортамызда мерейіңіз арта берсін, балаларыңыздың жеткен жетістігіне марқайып, көңіліңіз шат болсын деген тілек айтамыз!

